
தமிழர் வரலாறு





ஒளிவீசும் வளைகளை அணிந்த மகளிர், வறுபடாத பச்சை நெல்லை, அவலாக இடித்து முடித்து, அது செய்யத் துணை புரிந்த, கரிய வயிரம் பாய்ந்த மரத்தால் ஆன உலக்கையை, முற்றித் தலை சாய்ந்து அழகுறக் காட்சி அளிக்கும் நெற்பயிர் நிற்கும் வயல் வரப்பில் படுக்க வைத்து விட்டு விளையாடச் சென்றுவிடும் சிறப்பைக் கூறுகிறது ஒரு செய்யுள்.




“பாசவல் இடித்த கருங்காழ் உலக்கை 

ஆய்கதிர் நெல்லின் வரம்பணைத் துயிற்றி 

ஒண்தொடி மகளிர் வண்டல் அயரும்.”





 -குறுந்தொகை : 238 : 1. ; 3 

தன் பால் அன்பு காட்டுவதில் ஒப்புக் காணமாட்டாத தன் தோழியர் கூட்டத்தொடு அருவியில் பாய்ந்து ஆடி, அவ்வாறு ஆடுங்கால், நீரலைகள் தாக்கியதால், தன்னுடைய பெரிய, அழகிய, அன்பொழுகும் கண்கள் சிவந்து போகக் காட்சி அளிக்கும் செல்வத்திருமகளைக் காட்டுகிறது ஒரு செய்யுள்;




“பொருவில் ஆயமொடு அருவி ஆடி

நீர்அலைச் சிவந்த பேரமர் மழைக்கண்.”





 ----நற்றினை : 44 1 : 2 

ஊஞ்சல் ஆட்டம் எல்லோருக்கும் தெரிந்த மற்றொரு விளையாட்டு. அழகிய கண்களை உடைய தோழியர் கூட்டம் ஆட்டிவிடுமாறு, கரிய பனை நாரைத் திரித்து முறுக்கிய கயிற்றை நீளமாகத் தொங்கவிட்டுக் கட்டிய ஊஞ்சல் ஒன்றை ஆட்டிக் காட்டுகிறது ஒர் அழகிய செய்யுள்.




“பெருங்கயிறு நாலும் இரும்பனம் பிணையல்

பூங்கண் ஆயம் ஊக்க”





 -நற்றிணை : 90 : 6 - 7 
 
பள்ளிசென்று கல்வி கல்லாத இளஞ்சிறுவர்கள், வேப்பமரத்து அடியில், நெருங்கத் தழைத்த, அதன் இலைகள் தரும்,

